
Da miu emprem betsch sai jeu seregurdar fetg bein. El ei staus cumbinaus cun ina entuorn las ureglias, cun ina egliada penetronta ed ina admoniziun rigurusa. In mender ch’il prer havess buca saviu traplar nus. Nus schevan buca betsch. Quei tunava schon da quei tup sco tschetsch ni cametsch. Allas buobas devan nus bunas, allas mummas e babs – ah co quei sgarava, la barba – devan nus bunets. Allas ondas da Paris cura ch’ellas tenevan neu las vestas, stuevan nus dar betschs sco sin commando. Las ondas talianras perencunter struclavan giu nus sezzas, puh co quei era in strof e mintga betsch speravan nus ch’el seigi gleiti vargaus. Ei deva pia da lezs temps treis categorias da “bitschs”, sche nus prendein ussa cheu il plaid Rumantsch Grischun per il plaid general.

Miu emprem betsch ch’jeu hai detg sura ei pia buca staus in betsch, mobein ina buna. Per in betsch all’onda vess ei buca dau entuorn las ureglias. Quei fuva buca puccau, anzi penetienzia, sch’ins definescha penetienzia per tut quei ch’ins fa nuidis. Jeu hai tertgau cun mia naivadad ina zucca ch’ei detti pops cun dar bunas alla cusrina, schiglioc havess quella emprema buna toh buca saviu haver aschi nauschas consequenzas.

Facit: Betschs e bunets vegnan dai sillas vestas. Quei mondi, veva la cusrina detg, sut la sparta aiais. In aiai sappien ins era far cul min, culla puscha. In aiai, per exempel in betsch all’onda talianra, ei obligatoris. Ina buna, per exempel alla cusrina, ei scumandada. In aiai ei plitost schetgs ina buna ei buc schi schetga, veva la cusrina detg vinavon. Quei ei zatgei ch’ins stoppi empruar ora e cun mintg’in seigi quei in tec auter. Ina caussa pia fetg empermettenta.

